
GALASIA
Juu daa rara wakale dupwa Yesunya waili

pii enenge doko polo lamairami ingiya dokona
Polemoo pipya apiyanda pyuo pii palyuo peya.
Wambu lapome Juu daa rara wakale wambu
mende Kurisene angi karapuli lao Mosesena
Lowa letamuli pyuo pirase? lao piso siyami.
Piso siyaminyipa Pole baa daa leya. Juu daa
rara wakale wambu dupwame yanenge kalo-
marami ingya nalyamo, leya. Wambu dupwa
Koraisa kapa ingingi lao suu pyarami dupwa
Anatupa rolae ingyuo para ingilyamo, Poleme
leya. Dopa pyuo leyamopape yuu andake Esia
Maina dokona yuu Galasia doko Orome gapo-
mane dokome iso kareyamo dokona wambu lapo
Polena pii leya doko yango palyuo Mosesena
Lowa opetae minyapala Anatupa rolae ingyuo
para ingilyamo, leyami.
Polena pepa dake yuu Galasia dokona wambu

lapo kyambo mana pii doko sepala kyai
peyaminyi dupwa dee kapu kyuo epo Kurisene
kata angi dokona dee pumili yaka lapala pyao
maiya. Pole baaYesuKoraisanaaposele akali angi
karapunu pilyamo lao banya aposele yulu doko
laominyalyuo leya. Meewambuminambakee laa
nayami. Anatumi namba kee lao aposele ingyuo
karape lao rombo palyiyamosa namba Juu daa
rara wakale wambu dupwana lao poraiyuo suu
pyao Anatunya pii doko polo lamairu ingilyamo
doko, Poleme poraiyuo lao pano leya. Baame
apiyanda pyuo leyamo dokona kamame konda

pyuo lao,Wambumendeme Yesu kapa ingingi lao
suu pyaramo dokome baa Anatupa rolae ingyuo
para, leya. Pii lao otala pelyamo rombo dusipana
wambu dupwa mendeme Koraisa kapa ingingi
lao suu pyao mona reto Kurisene yulu rolae pyuo
pirami ingilyamo, leya.
Buku Dakena Pii PalamoDusipa
1. Pii kanda soo piya 1:1-10
2. Polena aposele yulu doko yanengena pa-
leyamo piya 1:11—2:21

3. Anatumimonakeyangepalyuo ipyuowambu
dupwa lete wai pyao nyiyamo waili pii
keyange doko 3:1—4:31

4. Kurisene wambu dupwa bange mendeme
minya naramopape kiiramo pasi karapala
dokopa yulu keyange dupwa pyuo kararami,
leya 5:1—6:10

5. Pii lao oto leya 6:11-18

1 Namba Pole. Isa akali mendeme namba
rombo palyapala nembowape panda akali ke-
tako Anatumi namba aposele ingyuo rombo pa-
lyiyande daa. Yesu Koraisapa Rakane Anatu Yesu
lopo nyiyamo dolapome rolae namba rombo pa-
lyiyambi.

2 Nambamoo akali yango dae role pyao
karamano dupwa pipyame pepa dake Galasia
Elyambu Pingi dupwana pyao jilyamano.

3 Namwana Rakane Anatupa Kamongo Yesu
Koraisapana mona kyuu lao singi rengepe mona
keyange palyuo ipingi rengepe nakama keta
palena.

4 Koraisa namwana koo dupwana lao Rakane
Anatunya suu pingi dokomokominyuo range ku-
muo palipala yulu koo dakepa silyamo dupwana
lao namwa kiiramo nyiya.

5Dokona lao Anatunya kingi doko lakando palu
palena, doko kinyi.

Waili Pii Doko Lamande Daa
6 Nakamba Koraisana mona keyange palyuo

ipingi dokome kyakale leyamo doo waiyako lao
yaki nyepala waili pii wakalemendenako pumisa
namba kando yamarangulyu.

7 Waili pii doko lamande daa. Dokona akali
lapome Koraisana waili pii doko alowa pelana pii
mendena wakale kyawa sisingi bolombalo lanyi
nembamisa dokona leto.

8 Namwa rangemepe panda aŋala yake panda
karenge dupwamepe waili pii wambo mana
langiyama doko yaki nyepala waili pii wakale
polo langirama ramo doko baa Satanena panda
dokona para ingilyamo.

9 Namwa wamba lao kaenge dokona kamba
leto. Nakama wambo waili pii soo nyiyami doko
kaepala wakale mendeko langiramo akali doko
Satanena panda para ingilyamo.

10 Pii dae lapu doko akali dupwame namba
lakandena lao lapusi? Doko daa. Anatu rae
mainyi pyambuo leto. Wambu peparae nambana
kingi lena lao pilyusi? Dopapinya lao lao karapuli
doko Koraisana kendemande angi ingya napuli.

Pole Apa Pyuo Aposele Akali Ingiya Dokona
Leya

11 Yangonemoo pii dake langirowale selapa.
Waili pii lao karo doko akalimi wasa nayami.

12Akali mendali keta soo nyuope deemendeme
namba mana langyuo pii naya. Pii nayamopape
Yesu Koraisa baa rangeme waili pii namba no-
lakao langyuo jiya.

13 Namba wambo Juu wambunya misi yulu
dokona sukusa karo yulu kopetame piyu dokona
langiyaminyi siyami. Doko anjiki pii nao
Anatunya Elyambu Pinginya wambu randa
maiyuo kokwa selana suu pyao piyu.

14Namba Kurisene ingyapa nayonopa tembole
anda yulu mana nyuo dokopa Juu wane yango
andarele dupwa nyuo isa nembowale mana
nyuo kareyo. Namwana rora ambasupinya yulu
palenge dupwana suu pyale pyale kareyo.

15 Kareyonopape Anatu mona keyange palyuo
ipyapala namba ene manjipa nayami dokopa
baame namba rombo palyuo banya yulu dokona
pyakare lao kyakale lao kaeyapya.

16 Baame banya Ikinyingi namba keta
panaronopa waili pii keyange doko Juu daa rara
wakale dupwa lamairi lao suu piyapya dokona
nambame wambu mendali keta apa pyuo piru
lao piso sela paa nayo.

17Dopa pyuo paa naoko dee wambo aposele in-
giyami dupwa Jerusaleme kareyami dokona kan-
dala paa nayoko. Kaepala yuu Arapia waiya lao
papala yuuDamasakesadokonadee lalyuoepeyo.

18 Enakana kana rema epo papeyamo dokopa
Jerusaleme Pita kareyamo dokona papala
lapo piso siyu. Siyunupa koro lama role pyao
kareyamba.

19DokopanambaKamongonayangonge Jemesa
iki kandeyonopape aposele menge dupwa kanda
nayo.

20Pii pyao retelyo dake kinyi. Kyambo laa nalyo
doko Anatu soo karamo.

21 Enakana yuu Siria Silisiapana liti dolapona
peyo.

22Yuu gii dusipana Jutia Kurisene wambu dup-
wame namba soo pakana palyapa nayami.

23 Wakale dupwame nambana yulu dupwa
polo lamaiyaminyi lasi pii siyami. Nakamame
lao dokopa, Akalinde namwa randa jiya kande
dokome epapu waili pii wambo kokwa selana
piyamo dokokominyuo lao karamo leyami.

24 Leyaminyi sepala nambana yulu dokona
kando Anatu lakando kareyami.

2
1Enakana ee kana akalisa dee ipisu kisima epo

papeyamopa Jerusaleme Banapasapa role pyao
lambuo peyamba. Dokopa nambame Taitesa
opetae lanyuo peyo.

2 Namba dokona mee peyonde daa. Anatumi
pupili lao langiyasa peyo. Doko namba Elyambu
Pinginya mupwa dupwamoo pipya wato leyami
dokona nambame waili pii Juu daa rara wakale
dupwa polo lamaiyuŋu lao lamaiyu. Nambana
yulu dakepape deewambo piyunupape dupwana
mee ingyuo paa nana lao suu pyao peyo.

3 Nambana akali yango Taitesa baa Giriki rara
ingiyamopape yanenge awali lao pyakepinya lao
laa nayami.

4 Laa nayaminyipape akali lapo namwana
wato lenge dokona panga soo mee yangonge
ingyuo kolalyuo epeyami dupwame baa yanenge
pyakepakaminya leyami. Akali dupwame
namwa pipya karo Yesu Koraisana arapunya
namwa karenge dokome apa pyuo lao lowana
kiiramo pasi karamano dokona maa palyuo
kandala epeyami. Nakamame namwa lowamalu
dupwana dee puu maiyuo bwuakarami lao suu
piyami.

5 Nakama Kurisene dupwana lao suu pyapala
waili pii dokona rengekeyangedupwa isapakami
nana lao nakambana pii doko ama see nayama.

6 Wato lao kareyama dokona akali mupwa
dupwame nambawaili pii lao kareyo dokona suu
pingi enenge mende langya nayami. (Nakama
kingi londapala lao kareyaminyipape namba
dokona mende suu pyaa nayo. Anatumi wambu
kuki andakepe lao mende suu pyaa nange
kandale.)

7NakamaAnatumi Pita Juuwambudupwa keta
waili pii lamaira lao mapanyi pyambuyamo doko
suu pyao namba Juu daa rara wakale dupwa
lamairi lao mapanyi peyalyamo lao kandeyami.

8 Anatunya porainya renge dokome Pita Juu
wambu pipya yulu pinya lao aposele inginyi
pyambuyamo dopako pyuo namba Juu daa rara
wakale dupwana lao aposele inginyi pyambuya.

9 Jemesa Pita Jonemoo Elyambu Pinginya akali
andake dusipame Anatumi yulu mupwa dake
namba keta jiyalyamo lao siyami. Sepala namba
Banapasapa yako lao kingi nyiyami. Namwa
peparae yulu mendakinya pyuo nakama doloma

Juu wambu pii lamairaminyipa nambwa rara
wakale dupwa lamairama dupwana sepala kapa
lao kaeyama.

10 Yulu mendaki iki jiyami doko wambu pen-
dewa dupwa nyiso karalapape lao leyami. Dopa
leyamioko doŋo namba dokonako suu pyao yulu
poraiyuo kaeyo pyuo kareyo.

Poleme Pita Kyai Pyuo Piyasa Pyalana Pyuo
Leya

11Pita yuuAndioko epeyamodokopa nambame
wambu kareyami dokona baa kyai pyuo piyamo
dokona pyalana pyuo rolo lamaiyu.

12Akali lapo Jemesame pena leya dusipa epapa
nayaminyi dokopa Pita baa akali wakale yanenge
kaloma nange dupwa pipya nenge nao peteya.
Dee akali yanenge pyakepenge mawa pii dokona
poraiminyingi dupwa epapeyaminyi dokopa Pita
pakapala rara wakale pipya yaki nyuo kaeyo
nenge role pyao naa nao peteya.

13 Dokopa Juu yango lapo opetaeko pakapala
Pita peyamo kata dokonako peyami. Dopa pyuo
yambepyaopiyamikatadokonaBanapasaopetae
kaki rambe rambe palyuo panya piya.

14 Dopa piyamo dokona nambame kandapala
waili pii rolae dokona kata angi paa nayami
dokona lao wambunya lenge kambu dokona Pita
kando dopa lao, Emba Juu angi kandape. Juu
ingyuo kareeneko doŋo palyuo karo pipinyi dup-
wame Juu ingya napala rara wakale karo palyuo
pilyaminyi dokonako mende ingilyamo. Dokome
apa pyuo menge akali dupwa Juu inginya lao
letese? lamaiyu.

Rara Wakale Juupa Laparae Anatu Kapa In-
gingi Lao Suu Pingi Dokome LeteWai Pyao Nyingi

15KinyinamwaJuuraradokonamandeyaminyi
karamano. Rara menge dupwa yulu koo paleta
mandeyami dopale ingyuo kara nalyamano.

16Akali Yesu Koraisa kapa ingingi lao suu pingi
dupwa Anatupa rolae ingyuo penge doko silya-
mano. Lowana moko minyingi ramo dokome
rolae ingyuo paa nange. Namwa opetae Yesu
Koraisa mona reto baa kapa ingingi lao suu piya-
manopa dokome namwa Anatupa rolae ingyuo
peyama. Lowa iki moko minyiyamali dokopa
Anatupa rolae ingyuo paa nayamali. Mendeme
Lowa letamuli pyuo doko iki moko minyuo pira
ramo doko Anatupa rolae ingyuo paa nara.

17 Namwa rara menge yulu koo pingi dopale
pipala Anatu namwana yulu koo dupwa kame
sakana lao Koraisa dokona repeta eparama ramo
doko Koraisame namwana koo dupwa kando rae
maiyuo kararasa pirase? Ama daa.

18 Namba Lowa wambarae kaeyapenge leyo
dupwa deeko nyepala pyuo karo laro ramo doko
nambame Lowa kokwa sinyi nembelene lao pa-
nara.

19-21 Lowa dokome namba mata rukyu piyamo
kumasi ingyuo kareyo. Lowa rangeme dopa pyuo
namba pyao kumuyamopa epapu Anatunya lete
dokonakaralu kararo. Koraisapa isamamandona
kumasi paleyo dokona epapu namba range angi
kara nalyo. Koraisa banya lete renge doko namba
keta palamo. Epapu yulu pyuo karo dupwa
Anatunya Ikinyingi namba mona retapala ku-
muyamodokobaa kapa ingingi lao suupyao pyuo

karapusa pilyamoko. Anatunya mona keyange
palyuo ipingi doko mata maiyuo nemba nalyo.
Akali dupwa Lowa dokomeAnatupa rolae ingyuo
peyamili doko Koraisa baamee kumuo paleyali.

3
Lowa Doko Mupwa Panda Anatu Kapa Ingingi

Lao Suu Pingi DokoMupwase?
1 Nakamba Galasia wambu kopyali ingyuo

pelyaminyi. Apimi nakama panga soo langipyasa
ralo karamipi? Yesu Koraisa isa mamandona
kumuyamo dokona lao rolo langiyama renge
dupwa kandapa nayamisi?

2Nakama piimendakindena isingi langilapape.
Nakama Anatunya Imambu nyiyami kande doko
apa pipala nyiyamipi? Lowa kata dokona minya-
pala nyiyamipi panda nakama waili pii doko soo
kapa ingingi lao manjo nyepala dokona Imambu
nyiyamipi?

3Apa pipala nakama kopyali ingyalu ingyuo in-
gilyamipi? Nakama Anatunya Imambunya yulu
dokona kanda soo piyami kande doko, epapu
nakama rangeme yanengena yulu wambarae
dokome ayemba palyuo pyuo otalana pilyamisi?

4 Imambunya yulu andake kandeyami dupwa
mee ingyuo pelyase? Apa pyuo isa parase?

5 Anatumi Imambu jepala wambumi yulu pii
nange dupwa nakama keta piya doko Lowana
yulu minyuo karaminyi lapala dokona piyase?
Pandawaili pii kinyi lao soo nyiyami dokonaAna-
tumi Imambu joo yulu andake piyase?

6 Buku Baepole lao dokopa, Akali Aporakame
Anatu kapa ingingi lao suu piyamosa Anatumi
baa akali rolae lao kandeyapya.

7 Dokona ingyuo akali dupwa Anatu kapa in-
gingi lao suu pyaraminyi dupwa Aporakamena
wai pyao nyisi ingyuo paramisa pira.

8 Juu daa rara wakale dupwa Anatu mona
maipa nayami dokopa nakama Anatu kapa in-
gingi lao suu pyapala rolo parami. Doko Anatumi
Aporakame keta wambo ingyuowaili pii keyange
lamaipala lao, Embapa lapolapo lao wambu yuu
muu peparae elyape keta pisirami Baepole leya.

9 Aporakame Anatu kapa ingingi lao suu
piyamosa elyape keta peya. Dokonako ingyuo
mendeme Anatu kapa ingingi lao suu pyao
kararami dupwa baa piyamo dopako pyuo elyape
ketako palyuo parami.

10 Mosesena Lowa dupwa kapa minyarama
lao suu pilyaminyi dupwa koo keta karamisa
pilyamo. Dokona ingyuo Baepolena pii mende
pyasi palamo. Doko mawa pii malu Lowa buku
dokona pyasi palamodupwapeparae kapaminya
narami dupwa koo keta parami letamo.

11Wambumende Lowa dokome Anatuya lenge
kambu dokona rolo paa nara doko angi silya-
mano. Baepolena lao dokopa, Mendali Anatu baa
kapa ingingi lao suu pyara dokomeAnatupa rolae
ingyuo karara dokome baa lete para ingilyamo
letamo.

12 Lowa minyingi akalimi Anatu kapa ingingi
lao suu pingi dokona palyuo suu pyaa nange
Dokona ingyuobukuBaepole dokona lao, Akalimi
Lowa palamuli pyuo karara doko Lowa dokona

yeelyo sisu lao karara ingilyamo letamo.
13 Koraisame namwana lao randa nyakapala

Lowa namwa randa jingi dokona kiiramo nyiya.
Buku Baepole dokona dopa lao letamo. Akali isa
mamandona kumuo penge doko kumungi renge
baa keta palamo letamo.

14 Anatumi Aporakame dokona pii lalu lao
lamaiyamo renge keyange dupwa Juu daa rara
wakale dupwa opetaena palenale lao, Koraisa
Yesumi koo keta palyuo isa mamandona kumuo
peya. Dokome namwa Anatu kapa ingingi lao
suu pilyamano dupwa Imambu Poo Pyasi kando
nyerama ingilyamo.

Lowape Dee Kinyi Lalu Lao Lenge Piipi Dolapo
Palamo

15 Yangonemoo namwana yulu palenge dup-
wana makande minyuo langirowale. Doko akali
lamame yulumende pirambaŋa lao lao kanamin-
yarambinyi dokopa mendeme alowa pyuope dee
konda pyuo lakamyuope pii nara ingilyamo.

16 Anatumi Aporakame banya wane dokopa
elyape keta pyambwaro lao kana minyuo leya.
Doko para pyao nyeramo dupwa peparae suu
pyao laanaya. Banyawanemendaki leyamodoko
Koraisa dokona suu pyao leyasa piya.

17 Pii dokona renge polo langirowale. Ana-
tumi kana minyapala lalu lao leto lao lao oteya.
Enakana ee kana malu 430 epo papeyamopa
Lowa pyaka siya. Pyaka siyamo dokome Anatu
pirunya lao lao kana minyuo leyamo doko Lowa
dokome isa nembara ingya nange.



GALASIA 3:18 xii GALASIA 3:23

18 Lowa dokome moyange bange doko kapa
nyingi pili dokopii lao kanaminyingi kata dokona
moyange bange nyii napengele. Dopa pyuo
nyingiko doŋo Anatumi banya moyange bange
Aporakamemairu lao lalu lao leya.

19 Akipamo Lowa doko wasiyase? Koo dupwa
dokoŋo lao lasaka pyuo seramopa pao Aporaka-
mena para pyasinde eparaŋa lao lalu lao leyamo
dokona liti piraŋa lao maiya. Lowa doko aŋalana
kambu dupwana epapala kanya akali ingyuo
kareyamo doko baa ketape Anatumimaiya.

20 Dopa pipyamopape wambu mendaki iki
karara ramo dokona kanya karo akali mendeme
yulu pira ingya nalyamo. Dokona ingyuo Anatu
baako iki yeelyo karenge.

Lowana Yulu Doko Anjukusi?
21 Pii doko Anatunya lalu lao lenge pii dokona

Lowa dokome yanda pimwailyamo lao letape?
Doko daa. Wambu lete maingi lowa wasiyali
dokoAnatumi lowadokomewamburolae inginya
leyali.

22 Baepole dokona lao yuu muu dupwana
peparae koo renge dokome anda imwa minyuo
siya letamo. Dopa piyamo dokona lao Yesu
Koraisa kapa ingingi lao suu pyarami wambu
keta Anatunya moyange bange nyerami lao kinyi
lalu lao leya. Doko kapa ingingi lao suu pyarami
renge dokona nyerami.

23 Namwa Yesu kapa ingingi lao suu pyapa
nayama dokopa Lowa dokome namwa peparae
anjinyi palyiya. Yesu epapala baa kapa ingingi

lao suu piyama gii dokopa moko peyama doko
paneya.

24 Lowa dokome namwa reto rapu pyuo mana
lenge ingyuo kareyamopa Koraisa epeyamo
dokopana Anatu kapa ingingi lao siyama dokopa
Anatupa namwa rolae ingyuo rali piya.

25Epapu Yesu kapa ingingi lao suu pingi yuu gii
pyaka sipyamopa Lowame isapyamo kara nalya-
mano.

26 Yesu kapa ingingi lao suu pingi dokome
nakama peparae Anatunya ikinyingi ingyuo Ko-
raisa Yesunya arapunya karaminyi.

27Nakamame bapitisimo nyepala Yesunya ara-
punya karo Koraisa lete karenge doko nakama
keta nyuomaralyiyami kande.

28 Dokona lao Juu rara panda Giriki rara,
karapusi karenge akalipi panda kiiramo pasi
wambupideeendapandaakali dupwamendepali
daa. Koraisa Yesu dokona nakama peparae men-
dare ingyuo pelyamo.

29Nakama Koraisana ramo doko Anatumi Apo-
rakameme para pyaramo dupwa nyeramiŋi lao
lalu lao leyamo dokona nyerami ingilyamo.

4
1 Pii mende palamo doko, wane dokome

rakangena moyange dupwa nyera doko bange
peparaebanya ingyuo singi. Silyamopapeandapa
nalyamo dokome baa rakangena kendemande
akali dopale ingyuo pyuo karenge.

2 Wane andapa nalyamo dokopa kendemande
akali lapome baa rapu pyuo banya yulu
isakamyuo karenge. Rakangeme baa ando

kaelyamo lao suu pyapala dokopa kendemande
akali dusipa kaena lenge.

3Pii doko namwa dopale lao kongwalu palamo.
Namwa Anatunya yulu dokona soo gisapa nao
kareyama dokopa imambu koo dupwana kara-
pusi akali ingyuo kareyama.

4Dopa piyamanopape yuu gii angi rolae epeya
dokopaAnatumibanya Ikinyingidokoepena leya.
Baa isa wane ingyuo Juu wambunya Lowa doko
mokominyuo pyuo kareya.

5 Baa Lowame puu maisi peteyami dupwa
mokonyepala namwaAnatunyawane angingyuo
parami lao epeya.

6 Epapu nakama banya Ikinyingi ingilyamo
dokona laoAnatumibanya Ikinyinginya Imambu,
Rakane nambana rakane lenge doko nakamana
mona dokona palena leya.

7 Dokona lao emba mee yulu akali ingilyande
daa. Emba banya ikinyingi ingyuo pelyamo.
Anatumi emba banya wane ingyuo manjo nyisi
dokona lao banya bange wane maingi dokore
dupwa emba keta palira ingilyamo.

Poleme GalasiaWambuDupwa
Kondo Kareya

8Wambo nakama Anatu soo gisa napala anatu
angi daamee imambuwakale dupwana karapusi
wambu ingyuo pyuo kareyamipya.

9 Epapu nakama Anatu soo gisilyaminyi. Dee
Anatuminakama soo gisilyamoko larowale. Dopa
pilyamo dokona akipamo nakama dee isa yu-
unya imambu koo mee nakama karapusi piyamo
kareyami dupwa deeko koto pelyamisi? Akipamo

nakama imambu koona dee karapusi ingyalana
letamisi?

10 Nakama yuu gii lapope kana enenge lapope
dee ee kana enenge dokonape imambu koona
yulu dokona suu pyao lao karaminyi.

11 Dokona namba yulu andake pyuo pii
langiyunu dupwa mee ingyuo pasaramo lao
pakalyo.

12 O yangonemoo nakama namba dopale
ingyuo pilyunuli pyuo pyuo karalapape.
Namba nakama dokona mendeke ingyuo karo.
Nakamame namba keta koo mende piyaminde
daa.

13 Nakama waili pii wambo nambame langiyu
kande suu pyao karalapape. Anga piyamosa
nakamana yuu dokonamee karo dokopawaili pii
keyange wambo langiyu kande.

14 Kinyi nambana yongona poraiya nayamo
dokome nakama mata kata nembope nakama
namba kata pao mata joo maka nayami. Dopa
pipala nakamame namba Anatunya aŋala ingyuo
karope dee Koraisa Yesu kando yako lele laope
kando nyiyami.

15 Nakama wamba raeme kumuyami kande.
Doko apa pipyase? Nakama rae koo maipala
rangena lenge dupwa namba lukuo jerami mona
paleya kande.

16 Dopa pyuo piyami kandeyo doko dakepa
pii kinyi rolae dupwa lao karo dokona namba
nakama pipya yanda pimwai ingyuo karope?

17 Wambu lapo dupwame nakama mona
maiyuo nyiso karalana lao karaminyipape yulu
koo dupwana nakama makande pyuo nyelana



GALASIA 4:18 xvi GALASIA 4:23

pilyaminyi. Nakambanambamoopipya role pyao
kara nalapale lao nyuo rekya lanyi nembamisa
pilyaminyi. Nakamba mona serami dokona suu
pyao nakamamona seramili lao pilyaminyi.

18 Wambu dupwame nyisalana lao suu pyao
nakama keta yulu keyange pimwali lao suu
pyarami ramo doko keyange. Yuu peparaena
dopaleko ingyuo para doko keyange ingyara.

19 Namba role pyao karo dokopa iki dopale
pirami ramo doko kapa inya nara. Nambame
nakama nambana wane ingyuo mona retenge.
Nambamenakamana lao endamewanemanjinya
mata pingi dopale ingyuo randa nyuo Koraisa
karenge doko isa komba pyao nakama dokona
maralyaramo dokona kaero.

20Nakamana lao kata wakale wapuo suu pyaro
lapala nakama karaminyi dokona role pyao kara-
puli yaka. Nakamana lao suu pyao mona kenda
andake pilyamo.

Enda Eka Serapana Yulu Dokona Pii Lapo
Palamo

21 Wambu Lowa moko minyalana pilyaminyi
dupwa keta pii mende piso serowale. Lowa
letamo doko rolo see nalyamipi?

22LowabukudokonaAporakamenawane lama
kareyambi letamo. Wane mende kendemande
endamemanjomendemee enda angimanjo piya.

23 Karapusi enda dokona wane baa mee
mandengenyili pyuo mandeya. Dopa pyuo
mandeyamopa enda angi dokome wane doko
Anatunya lao kana minyingi pii dokona kapa wai
pyaomandeyo.

24Doko kongwalu ingyuomana leya doko silya-
mano. Enda dolapo nakamba kana minyuo
lenge pii lama dopale ingilyamo lao kongwalu
palamo. Dokonamende Eka lenge doko yuu kyau
Sainai dopalende rangena wane karapusi ingyuo
pelyaminyi.

25 Yuu kyau Sainai yuu Arapia dokona silyamo
doko anda repe repe pyuo karenge Jerusaleme
lenge dopale ingyuo siya. Yuu Jerusaleme dee
wambu dokona palengepe lowana karapusi
ingyuo palaminyi.

26 Dokona yake panda Jerusaleme doko
mee karapusi pali napala namwana endangi
angingyuo pelyamo.

27Baepole dokona lao.
Ingi poraingi enda dupwa raemaiyalapape.
Wane mata pilyamo kanda nange dupwa mona

seramopa yau pyanyi minyao lao rae
maiyalapape.

Enda akalingimi yaki nyuo peyamopa baa wane
malumanjiramopa

akali role pingi dokomewanemendasipa ikiman-
jira.

28 Yangonemoo Anatumi pii kinyi lalu lao
leyamo dokome Aisake baa banya wane
ingyuo kareya doko suu pyao Anatunya pii
dokome nakama opetae banya wane angingyuo
pelyaminyi.

29 Yuu gii dokopa mee wane mandengenyili
pyuomandeyami dokomewaneAnatunya Imam-
bunya yulu palyuo manjo nyinya leyamo doko
randamaiya. Dakepa yulu doko silyamo.

30 Dokona ingyuo buku Baepole dokona apa
letase? Kendemande enda doko ikinyingipa neta
nembape letamo. Kendemande endana wane
dupwame rakangena moyange bange dupwa
enda angi dokona wane dokome dolo role pyao
mokwa soo nyii narambi letamo.

31 Yangonemoo dokona lao namwa
kendemande endana wane karamande daa.
Namwa enda angi dokona wane ingyuo
karamano.

5
PuuMaisi Ingyuo Kara Nalapape

1 Koraisa nyisipyamopa namwa kiiramo nyisi
karamano dokopa kiiramo nyisi ingyuo karo dee
kambako Satanena kendemande anjisi ingyuo
kara nalapape.

2 Namba Poleme pii dake selapa lao langilyu.
Nakama yanenge pyakepenge yulu dokona mee
pirama lao suu pyarami ramo dokome Koraisa
mee inginyi nembaramisa pira.

3 Pii langyalono dokona dee lakonda pyuo la-
puna pilyamo. Mendeme yanenge kalomo pi-
ramo dokome Lowa peparae minyilyu lao pirasa
pira.

4 Nakama Lowa minyapala Anatupa rolae
karamwali lao suu pilyaminyi dupwa Koraisana
arapu dokona kara narami. Anatunya mona
keyange palyuo ipingi renge doko nakama keta
pali nara.

5 Namwa baa kapa ingingi lao suu pilyamano
kata dokona Anatunya Imambu doko porayapala

namwa nyuo Anatupa rolaraŋa dokona lao mona
kare kare iso karamano.

6 Namwa Koraisa Yesupa pako kararama doko
yanenge kalomengepe kaloma nangepe dokona
pii mende pali nalyamo. Doko Yesu kapa ingingi
lao suu pyapala wambu yango mona reto nyis-
arama yulu doko iki angi ingyuo pelyamo.

7 Wamba nakama rolae piyami kande doko
dee apimi nakama kinyi doko moko minyuo pii
nalapa lao ralinyi nembeyape? Apa pyuo baame
nakama anamasi minyiyase?

8Anatuminakamakyakale laokarengedokome
dopa pyuo piyande daa.

9Nenge isi kuki paliramopa boretemalu dupwa
andanyi pyambungi pii doko lenge kandale.

10 Pii doko kongwalu ingyuo lapunupape
nakama peparae kwao parami ingilyamo lao
suu pyaa nalyo. Nakama nambamoo pipya
Kamongopa pako karamano doko sepala kata
wakale mendena kando nyuo paa narami lao
silyu. Dokona akali mendeme nakama sukusa
karo randa jilyamo doko Anatu keta baa randa
nyeramo lao silyuko.

11 Yangonemoo yanenge kalomanyi nembala-
pape lao karapuli doko namba randa jilyaminyi
doko kaeya namili. Namba yanenge kalomenge
yulu doko kapa pirami ingilyamo lenge pili doko
Koraisana isa mamandona waili pii doko mee
lalale lao randa jii nao kaemili.

12Akali nakama kyawa sisingi bolombalo lanyi
nembakalana yanenge iki kalomo lao karaminyi.
Dupwa nakamana lakapa angi doko rombanyi
nembapala kaeya nana pilyaminyi.

13Yangonemoonakamakiiramonyisi kararami
lao kyakale leya. Dokome nakama kiiramo nyisi
karamano lao suu pyapala yanengena pundange
yulu dupwa mee pirama lao suu pyaa nalapape.
Suu pingi dopale yaki nyepala wambu yango
mona retenge kata dokome yango sukusa nyiso
pyuo kararami.

14 Dokona lao Lowa doloma peparaena men-
dakimi pinginya ingyuo minyaro karamo. Doko
emba range mona reto karene doko suu pyao
wambu yangomona reto karape letamo.

15 Doko kaepala mena rae lenge ingyo yango
mendali randa maiyuo kareyami kande doko
range yango sukusa kokwa seramisa pira
lyakande. Yulu dokore doko waso karalapape.

Anatunya Imambunyape Dee Wambupinya
Yulu Dokona Letamo

16 Pii renge dakenasa leto. Nakamana yanen-
gena yulu doko kaepala Imambunya kata dokona
papyuo karalapape.

17 Suu pingi wambarae dokome Imambunya
yulu nyuo isa palyuo pinya pipyamopa Imam-
bunya yulu dokome isingi dopako pipyamo sisi
nyuo pilyambinyi.

18 Imambumi nakama kata lasaka pira ramo
doko Lowana kendemande yulu pii naramisa
pira.

19 Isa wambunya yulu palenge dupwa mee
pano silyamo. Kepo pingipi pii koo lengepe
kanda lyanolyano pyuo karengepe dopale ingyuo
pelyamo.

20 Pipu lao dee mee bange dupwa kando kingi
lengepe wambu yanda pimwai inginyi pyambuo
yango pyalana pyuo yango palyuo karaminyi.
Mendena wakale dupwa kanda lyanolyano
pyakamyuo karenge. Rara lili pilya pyana pyuo
karo pilyaminyi.

21 Sisu nyuo suu pingi kwaelyamopa biya nao
kyawasisingibolombalo lapalakepopyuokenane
koo pyao yulu koo dopale dupwanako palyuo
pingi. Dupwana lao nambame nakama wamba
langiyunuli pyuoko langilyu. Dokona wambu
yulu dopale pirami dupwame Anatunya isingi
panda dorena kando nyii narami.

22 Dopa pipyamopape Anatunya Imambu
yulu keyange paleta epenge. Mona retengepe
rae maingipi mona kyuu lao singipi mee elya
kalo karengepe anjiki pingipi keyange renge
palengepemondo lao pyuo karengepe dusipa baa
keta ando epenge.

23 Dee range inyimungu suu pingi range kame
pyuominyuo pirami dopale ando epengeko. Yulu
dusipana lowamende see nalyamo.

24 Koraisa Yesunya wambu dupwame pun-
dange yulupi yanengena yulu wambarae dupwa
peparaepe yaki nyuo kaeramisa pira.

25 Imambumi namwa lete karenge renge
jiyamosa namwa banya yulu palengenyili pyuo
pyuo kararama.

26 Namwa rangena kingi ketae pyambwa na-
pala wambu yango kata panyi sera nao yango
palyuo sisu nyuo kara nalapape.

6
Wambu YangoNyiso Karalapape

1 Yangonemoo nakama Imambunya yulu rolae
pyuokaraminyi dupwamemendali koopira ramo
doko nyiso lao rolarami. Dopa pyuo lao dokopa
anjiki pyuo lao rolarami. Nakama range opetae
isa pasarami kando lao karalapape.

2Yango mendena kendange dupwa nakamame
nyuo sakamyuo karalapape. Dopa pyuo pi-
raminyi dokomeko Koraisana lowa andake doko
minyaramisa pira.

3 Akali kuki mendeme baa range wakasa
ingyuonde karo lao masara ramo doko range
kopyali minyinyi nembarasa pira.

4 Nakama rangena yulu dokona apa pyuo pi-
lyusi lao range kando pyuo karalapape. Rolae
ingyuo pelyamo lao kandapala doko keyange lao
sepala baa rae maira. Akali mendena yulu koo
doko kandapala yulu rolae suu pyapala range
ketae nembo kara nalapape.

5 Nakama rangeme rangena kenda wakale
wakale dupwa soo pupwape.

6 Akali Anatunya pii mana nyingi dokome
banya nengepe bange keyangepe dupwa pii
lamaira akali doko baa nyiso mainya.

7 Rangeme range kando panga soo kyambo laa
nalapape. Mendeme Anatu kando panga soo
kyambo laraminyi doko Anatu baa sera ingya
nange. Nenge rara mendaki wara pingi ramo
doko rara dokoreko lyingi kandale.

8 Yanengena nyipuli lao suu pingi dupwa jingi
ingyuo wara pyuo kararamo doko imambunya

kumungi renge doko manjo nyepala para. Imam-
bunya yuu dokona suu pyao wara pira ramo
dokopa letena renge palenge jingi doko lyuo ny-
era.

9 Dokona lao yulu keyange dupwa pinya maka
namanale. Kaeya nao pyuoko kararama ramo
doko yuu gii eparamo dokopa nenge angi lyuo
narama.

10Dokona lao namwana yulu keyange piramali
dupwa seramo kandarama dokopa pimanale.
Kurisene yango dupwa pipya angingyuo dopa
pyuo kaeya nao pimanaleko.

Lumwa Pyuo Yako Leyamo Pii Doko
11Nambana kingi dokome apa pyuo pepa pyao

pingi andake pyao retapipi lao kandalapape.
12 Doko wambumi isa bange yanengena

pelanyi nembo ketae pyambuo wambu menge
dupwa kandena lao pingi dupwame nakama
yanenge kalomo pimili lao letaminyi. Koraisana
isa mamandona reke lao randa namanale
lao kalomenge yulu dokona pimili lao lamisa
pilyamo.

13 Dopa pipyamopape kalomenge yulu
pimi dupwameko Lowa dokona range minya
nalyaminyi. Nakama kalomo pirami ramo
doko nakamame namwana pii kamba laa nao
kalomenge yulu dokona epakalyaminyi lao
mangalyarami.

14 Nambame namwana Kamongo Yesu
Koraisana isa mamandona iki lao enokwanyi
nembo laro ingilyamo. Yesunya isa mamando
dokome isa yuunya suu pingi nambana mona
dokona siyamo doko kumasinyi nembeya.

Wambunya lenge kambu dokona yuunya yulu
dupwa namba keta lenge rao see nalyamo.

15 Yanenge dokona kalomasipi panda mee
karenge dolapo mupwa daa. Namwa enenge
ingyuo kararama dokoko angingyuo pelyamo.

16 Wambu lete penge kata dokona kando
nyilyaminyi dupwa keta mona kyuu lao singi
rengepe sakao nyiso karenge rengepe nakama
keta palena. Nakama keta palyuope Anatunya
wambu doloma pipya opetaeko keta palena leto.

17Mendeme dee kamba namba randa jii nana.
Nambana yongo dokona mumbwa palamo
dupwa kandarami dokome namba Yesunya
kendemande karo doko panelyamo.

18 Nambana yangonemoo namwana Kamongo
Yesu Koraisana mona keyange palyuo ipingi
renge doko nakama keta palena, doko kinyi.

